РӘСӘЙ ВӘ  МӘКТӘБИ КАДЕТ

Татар мәктәбен ябып, куйдылар танк,

Ачтылар  мәктәби  кадетны.

Үтерүче булырга  укыттылар

Яңа  Тукай булырга тиешле сабыйҗан-әдипне.

01.01.2010.

РӘСӘЙДӘГЕ   ЯҢА ЕЛ  БӘЙРӘМЕ

Ап-айнык җил карны  уңга саласын сулга,

Сулга саласын уңга салган.

Уңны да да, сулны да аермый  салган җегет,

Исергән, уңын-сулын  югалтып көрткә  ауган.

***

Мөселман бәйрәме — бөек тойгы. Яшисе килә.

Ә бу — кайгы, еш кына  кайта табутта.

Это ышту за  бәйрәм, чурту матыр,

Кая ди яшисе килү — баш авырта!..

02.01.2010.

ӘНИЕМНЕ САГЫНУ

                             Өй артындагы талыңны

                             Яратмасаң, кисәрсең.

                             Мин сагынсам, тәрәз ачам,

                             Син җил булып исәрсең...

                                          Халык  җыры"Сагыну".

Шушы җырың белән, әнкәй  җаным,

Шигырь килде  туган ягымнан.

Җитмешкә керсәм дә, әле һаман

Җиде яшьтәгедәй  сагынам.

Газиз әнкәй! Аш-суларың өчен*

Рәхмәт яңрый  яше-картыннан.

Синең җыр яңгырый  урак өсте — 

Карадагыналай  "Урман арты"ннан.

Якты сагыш тулган йөзең, әнкәй,

Иген басуыдай  ягымлы.

Өстән төшкән кыргый агымнан, аһ,

Коткаралмыйм  туган ягымны!..

Газиз әнкәй! Өзелеп төшкән башак!..

Туган җирнең һәрбер кыягын

Хак  моңнарга манып, кара ташка

Ак  юл  белән  язып куямын:

Син биргән көч белән җир тетрәтеп,

Күк күкрәтеп,  яшьнәп  яшьнәдем.

Залимнардан изелсәм дә, һәрчак

Турысын  әйттем. Гадел яшәдем.

05.01.2010. Төнге 2 сәгатьтә төшемдә шушы җырны ишетеп  уянгач язылды.

--------------------------------------------------------------------------------

* Әни гомере буе колхозда ашчы-кашавар булды. Җәйге печән өстендә 150-шәр кешене  берүзе ашатыр иде, мәрхүмә.

ТУФАНЛАНДЫМ

Яшьлегемдә  алландым,

Алландым да, балландым.

Нишлисең, совет-шәйтанга

Ялчы булып  ялландым.


         Шәйтан ялчысыннан  качып, 

Мәңгелеккә  ялгандым. 

Ниһаять, аслыма кайтып,

Шомланып  туфанландым.

06.01.2010. 

ТАТАР ӘДӘБИЯТЕ КЛАССИГЫ ЯЗУЧЫ ГАДЕЛ КУТУЙНЫҢ УЛЫ

      ЯЗУЧЫ РӨСТӘМ КУТУЙ ҮЛЕМЕ УҢАЕННАН  ҮКЕНЕЧ

Әйтегез, кем ул?.. Татарга ни язган да, татардан ни әйттергән?

Ни үкенеч!..Урыс классигы булам дип урысча язган,

Урыс үрчеткән дә,

Татарның тере классикларына баш төзәттергән!..

09.01.2010.

ТАТАРСТАН ПРЕЗИДЕНТЫ АППАРАТЫНА ТАТАРЧА КИЛГӘН ХАТЛАРГА

ХАТАЛЫ ҖАВАП ХАТЛАРЫ СЫРЛАП  УТЫРГАН  КИЛЬКИЕВАГА

Аппараттагы утыргыч аңардан акыллырак.

Чөнки  утыргыч  Президентка якынрак.

Фамильясе Кильки, ди, тотышлары төлке, ди.

Ашаганы уылдык, һич тә  түгел кильки, ди. 

Сүзләре  үз көенә, йөзләре көл көенә

Ил буена  көлке хатлар яза бу Килькиева.

    10.01.2010.

АЛЛАҺЫ ТӘГАЛӘГӘ ҮТЕНЕЧ

И Алаһым! Бирмәсәң бирмә майлы ботка һәм ишегемә тотка,

Мине Дания Заһидуллина кебек тәнкыйтьчеләрдән коткар!
11.01.2010.

МӘҖҮСИГӘ

Йөрмә син тузга язмаган белән  башны бутап.

Аллаһы Тәгалә тудырган ике Китап:

Беренчесе — Галәми Тереклек, икенчесе — Коръән,

Син шуларның бердәмлеген тап.

Күрәмсең, Айдан көч  алып диңгез кага дулкын,

Кичке шәфакъ исә  таң  алсуын көйрәтә?

Сине Көръәни Кәрим үзең һәм үзең  аша

Табигатең белән идарә итәргә өйрәтә.

Күрәмсең, Аллаһта Сүз Һәм Гамәл аерылгысыз?

Ә син, чишмәңне корытып, утырасыңдыр сусыз.

Күрәмсең, Сүздән алда барган Аллаһның эше?

Эш юк дип, капкаңа сөялеп, акыл сатма, кеше.

14.01.2010.          Чаллы-Мәскәү поезды.

ЯЛГЫЗ КАРГА  ОЯСЫ

Салкын кыш. Өянкедә  ялгыз карга оясы.

Килде туң ояга йөрәгемне менгезәп куясым.

14.01.2010.  Мәскәү-Казан поезды.

*   *  *

Кара төндә, күперне  чыккач та,

Тәгәрмәче тимер юлларның

Дөбердәгән төштә — таш алачык.

Әйдә, хәлен белик боларның.

Зөя!.. Свияга!..

Имеш, гаилә

Исән — ата-аналы әлегә.

Дөрес, ата шешәгә  капланган,

Аналары  исә — тәрегә...

Шундук ике бала — саны татар,

Переписьтә  урыс атарлар.

Күперләрдән гүя кан юлыннан

Этап белән үтә  татарлар!..  

Шушы кара  көйгән  алачыкта

Һәлакәтен күргәч  Зөя*нең

Бабамнар рухына гарьлек орып,

Кара чикмән өскә киямен...

14.01.2010.  Чаллы-Мәскәү  поезды.

* Зөя — Мәскәү-Казан юлындагы  татар авылы. Казанны яулап алу өчен  1551 елда урыслар тарафыннан  терәк  пунктына әйләндерелә.  

НИГӘ "БЕЗ", НИГӘ "МИН"  ТҮГЕЛ?

                        "ЧигенәБЕЗ алга таба ата-ата,

                          ЧигенәБЕЗ  үзебезне сата-сата,

                          ЧигенәБЕЗ кануннарга бата-бата..."

                                    Ренат Харис, Татарстан Дәүләт Советы депутаты, дәүләт

                          билгеләре буенча комиссия рәисе, шагыйрь, Татарстан һәм Россия

                          дәүләт премияләре лауреаты

ЧигендеМ МИН артка, әмма алга аттыМ.

Чигенә торган кануннарга  кереп баттыМ.

Премияләр алыр өчен киләчәктә

Матур сөйләп, өммәт саттыМ, милләт саттыМ...

17.01.2010.                    Мәскәү.

ТЕЛЕГРАФ БАГАНАСЫ

Күпме кайгы, күпме шатлык, күпме хәбәр —

Кемнәр үлгән, кемнең туган багалмасы? —

Ап-ак карга тездән батып, япа-ялгыз

Тора  галәмдә кап-кара телеграф баганасы.

Авыр кайгыдан кайсылары янга янтайган,

Читкә аумыйча. мискиннәр чак тора.

Иңнәрдән иңнәргә сузылган чыбыклар,

Туганлык кебек, аудармый — сак тора...

18.01.2010.              Мәскәү-Чаллы поезды.

МӘСКӘҮ ЯГЫННАН КАЗАНГА КЕРГӘНДӘ

Макдоналдс, чизбургерлар...Казанда эшләр — хана!..

Кая  бер "Кыстыбыйханә", кая ди бер "Чәйханә"!..

18.01.2010.

КАРА  ШӘЛ

Еллар аша гына аңладым мин

Кара шәлең нигә чачаклы?

Кара-чачак шәлең эчләренә

Син яшердең мине, качакны...

Без яшәдек упкын түбәсендә,

Ә тегендә — аста, чокырда,

Барча гидай*  селәү эзли иде

Тормыш тиресендә быгырдап.

Без кыядан зәм-зәм сыккан кебек,

Җыр чыгардык шул ук чокырдан.

Яшрен җиргә аны йөгерттеләр

Күпкә алдан — кеше укырдан.

Шигырь яткан  өстәл — үзе упкын.

Анда моң бер, әмма ун әҗәл.

Әҗәл килгән саен упкыннарга

Син ыргыттың миңа кара шәл.

Кайбер "Кара шәл"ләр шагыйрьләрне

Өйдәш итсә  төртеп  яртылык,

Син коткардың мине бүләк итеп

Сөю дигән камил яктылык.

18.01.2010.           Мәскәү-Чаллы поезды

------------------------------------------------------------------------------------------------

* Гидай - сукбай, зимагур, "кара" халык.

*   *    *

ТАТАРЛАР

Шулай булды: халкыбыз эш итте

Таш, кирпеч, балчык вә ком белән.

Бүген дә шул: әнә, татар хатыны

Бетон вә таш  вата лом  белән.

Көн киләчәк: үзләре төзегән

Империяне шул ук татарлар

"Кара урман"нарын  көйли-көйли

Шул ук  ломнар белән ватарлар.

19.01.2010.                    Чаллы  

ДЕМАГОГ АҢЛАТМАСЫ

Тәртип булачак — әйтәм аяк терәп:

Милиция түгел, полиция кирәк!

Милициянең  "ми"ендә "лицо"сы слабый.

Полициянең  "по"сында "лицо"сы  особый.

20.01.2010.

АБДУЛИЧ

Татарга бер  классик җиткән  ич:

Туфан Абдулич.

21.01.2010.

